دین و سیاست     
واحید مستقیل آذربایجان جبهه سی نین مرامنامه سینده قئید ائدیلدییی کیمی، آذربایجان دوولتچی لییی سئکولئر،لاییک دوولت چیلیک پرنسیبینه آرخالانیر، هئچ بیر شکیلده دین سیاسته قاریشمیر.سیاست دونیوی چیلیک اساسیندا آپاریلیر.       

 دین ایسه  توپلومدا معنوییاتین قورونماسینا یاردیم ائدیر، خئییرییه ایشلری نین تنظیملنمه سی نین معنوی مسئولییتینی اوزه رینه گوتورور.بیر نظم ـ اینتیظام اوزه رینده اوزونو اورگانیزه ائدیر. یعنی " دیانت ایشلری و اوقاف» قورومو آدی آلتیندا آنایاسانین اونا وئردییی چرچیوه ده اوزوـ اوزونو ایداره ائده ن، آنجاق دوولت قارشی سیندا مسئولییت داشییان بیر قورومدور. دین ایله علاقه دار عالی مکتب و فاکولته لر اوزلرینی چاغداش اوصوللارا آرخالاناجاق شکیلده اورقانیزه ائدیرلر. اورادا اوخونان دینی درسلرین یانیندا چاغداش علمی درسلره ده یئر وئریلیر. بو مکتبلری قورتاران هر بیر دین خادیمی ان آزی ایکی ـ اوچ خاریجی دیله مصلت اولمالیدیر. عین زاماندا بو عالی مکتبلرده اوخونان درسلر آنایاسایا، آزادلیغا دایانان حقوق دولتینه قارشی اولمامالی ، عکسینه دئموکراسی و حقوق دوولتی ین موحکم لنمه سینه، توپلومدا باریشین ساغلانیب ده رینلشمه سینه خیدمت ائتمه لیدیر.بئیینلری دوندوران، دین آدینا مستملکه چی دینی فاناتیزمین، خورافاتین توپلومدان اوزاقلاشماسینا چالیشمالیدیر.
یـــوخاریدا قئید ائدیله ن قوروم معاریف ناظیرلی سویـــیه سینده اوزونــو اورقانیزه ائتمک اوچون یوکسک دین خــادیملریــندن اولوشان (مئیدانا گـــله ن) بــــــیر مجلیس یـارادیر. بو مجلیس آذربایجاندا دین ایشلرینه عایید مسئله لری گوتور ـ قوی ائدیر. طبیعی اولاراق بئله بیر مجلیسین یــارادیـــلماسی و چــالیـــشماسی اوچون یاراتما و ایشله مه سی اوچون ایش دوزه نینه ( برنامه و اساسنامه یه) مالیک اولمالیدیر. سه س وئرمک اوصولو ایله ایمام جومه لرینی و اولکه نین یوکسک مجتهدینی تعیین ائدیر. بونلار ایسلام دینی نین ائشی یینده اولان دینلر اوچونده کئچه رلیدیر. بو قوروم اولــــکه نـــین معاریف ناظـــیرلییی ایله بیرگه اوخـونـــاجــاق درسلیکلریده حاضــیرلامالیدیر.بو مجلیس دیانت ایشلری و اوقاف قورومونون بیر پارچاسیدیر. دین خادیملری نین معاشلارینی و امکلی لیک ایشلرینده  تنظیمله ییر.دین خادیملری ایسته دیکلری تقدیرده قره یخه پالتاریندا باشقا مسلکلرده ده چالیشا بیلیرلر.    توپلومدا دین خادیملریده باشقا دوولت دایره لرینده چالیشان قوللوقچولار کیمی اینسانلاریمیزین دینی قوللوقچولاریدیرلار. اونلاردا باشقا قوللوقچولار کیمی رسمی معاش آلدیقلاریندان هئچ بیر وطنداشدان هر هانسی بیر آدلا پارا قبول ائده بیلمه زلر. دینی اینانچیلارینا گوره  وطنداشلار طرفیندن  وئریله ن خمس، ذکات و... دیانت ایشلری و اوقاف آدلی موسیسه نین سوییه سینده آچیلان " عموم خئییرییه حئسابینا» یاتیریلیر.بو قورومون قانونی ماده لری اساسیندا  نظارتله خئیرییه ایشلرینده خارجانیر.
واحید مستقیل آذربایجان جبهه سینه گوره بئله لیکله دین و اونون توپلومداکی وظیفه لری و یئری  ۲۱ ـ نجی یوز ایلین ایستکلرینه تطبیق ائدیلمیش اولور. طبیعی اولاراق قرآندا یازیلدیغی کیمی(لا ایکراهه فی الدین) دینده ایجبار یوخدور.دین اینسانلارین ایناندیقلاری تانـــــــــری ایـــــــله آرالاریــــــندا اولان بـــــــیر موناسیبتدیر.ایسته دییی دینی قبول ائده بیله ر. باشقالاری نین بونا موداخیله حاقی یوخدور. بو ائله سئکولئر، لاییک  آزادلیغا دایانان حقوق دوولتچی لییی نین پرنسیبلریندن دیر. آمما بو دینی معنوی اینانچی، دوولت ایشلرینه قاریشدیرماق ، سیاسی مقصدلره آلت ائتمک ایجازه وئریلمه زدیر. بئله دینی موداخیله نین سیاسی ایشلره قاریشماسی نین نتجه سینی ۲۶ـ ایلدیر میللتیمیزعملده گورمکده دیر. 
آوروپا اولکه لرینده،د ین توپلومداکی گلیشمه لرله اوزونو تطبیق وئره ره ک ، آوروپا مدنییتی نین بیر پارچاسینا چئوریلمیشدیر. او اوزونو چاغین ایستکلریله آیاقلاشداراق، توپلومدا دینه ایناننان و اینانمایان اینسانلارین حورمتینی قازانا بیلمیشدیر. ایران دئییله ن یئرده کی کیـــمی اولان رئــــــژیملر، ایـــنسانلارین دینی اینانچلارینی اوز سیاسی مقصیلرینه آلت ائدیب، توپلومدا گئریجی لییی ، فانتیزم و خورافاتی مقصدلی اولاراق دینله قاریشدیریب، اونو حقیقی ماهییتیندن اوزاقلاشدیریب، توپلومون گلیشمه سینه ، چاغداشلاشماسینا مانعچیلیک یــــارادیرلار. بونا گوره ده  دین خورافاتدان ، فاناتیزمیدن تمیزلنمه لی، اوزونو سیاستدن اوزاقدا توتمالیدیر. سیاست له مشغول اولماق ایسته ینلر، دین پالارینی بوراخیب ، اولکه ده  مووجود اولان پارتیلارین ایچینده فعالییت گوسترمه لیدیرلر.                
آذربایجاندا دین خادیملریمیزین اوزگه  دیللری بیلمه لری نتیجه سینده،  اونلار دونیا ادبیاتلارینا، دینی آراشدیرمالارا ال تاپیب، باشقا دینلرین خادیملریله ده اوتوروب دارتیشا بیله جکلر، اونلارلا علمی سئمینارلار ،دارتیشما( بحثیلر) توپلانتیلاری کئچیرمه ایمکانی قازانیب، ایزوله دورومداندا چیخمیش اولاجاقلار.غرب تــــوپلوملاریـــــندا خمئینی رئــــــژیمیدن سونرا ایسلامییت، خورافات ، زوراکیلیق و تئروریزم معناسی داشیماقدادیر . آذربایجانیمیزین دین خادیملری علمه ـ بیلی یه  سویکه نیب ( آرخالانیب)،اونـلارین دیـللرینده دانیشدیقلارین ـ 
دان، اورتایا چیخان بو تک طرفلی قضاوتین آذربایجان توپلوموندا کئچه رلی اولمادیغینی عملده اونلارا ثابیت ائتمیش اولاجاقلار. میللتلریمیزین آراسیندا یاخین موناسیبتلرین گئنیشلنمه سینه، امکداشلیقلارین یارانماسینا

دا خیدمت ائتمیش اولاجاقلار.اولکه ایچینده و ائشی یینده اینسانلارین حورمتینی قازانمیش اولاجاقلار.                                               

دینی عابیده لرین قورونماسیندا آذربایجنیمیزین میـــللی حــوکــومتــی نین " کولتور و میللی عابیده لر » ناظیرلییی " دیانت ایشلری و اوقاف » قـــــورومو ایله امکداشلیق ائدیر.و بو بینالارین قورونوب ساخلانیلماسیندا اورتاق مسئولییت داشی ییر.                               







